
MINUTI

Il-Minuti tal-Laqgħa Nru 63, li saret fis-27 ta’ Mejju 2020, ġew konfermati. 

KORRISPONDENZA

IĊ-CHAIRPERSON (Onor. Beppe Fenech Adami): Nixtieq ninforma lill-Kumitat li rċevejna email anonima fuq l-indirizz elettroniku ġeneriku tal-Parlament, liema email tirriferi għal xhieda li ngħatat f’dan il-Kumitat minn Lionel Gerada.  Jien ikkonsultajt ma’ x’inhi l-prassi ta’ dan il-Kumitat sal-lum fejn tidħol korrispondenza anonima, u nifhem li kull meta kien hemm komunikazzjoni anonima, jiġi rilevat li ġiet riċevuta però l-affarijiet jieqfu hemmhekk. 

Irċevejna wkoll email mingħand is-Sur Leslie Vella b’numru ta’ artikli u videos dwar Malta li kollha ġew iċċirkolati lill-Membri ta’ dan il-Kumitat.  Il-Malta Tourism Authority (MTA) bagħtulna wkoll informazzjoni in relazzjoni mat-talba li saret dwar l-għoti ta’ flus bħala sponsorships mill-Awtorità sabiex jiġu organizzati diversi attivitajiet. Id-dokumenti mingħand l-MTA, li huma ftit voluminużi, ġew by hand ilbieraħ u jien mal-ewwel tlabt lis-segretarja sabiex tagħmel kopja tagħhom għall-Membri kollha tal-Kumitat sabiex ikunu għandkom illum. Nirringrazzja lill-istaff tal-Parlament li għaddielna l-kopji. 

Imbagħad għandi wkoll ittra datata 2 ta’ Ġunju 2020 mibgħuta mingħand is-Sur Johann Buttigieg, Chief Executive Officer (CEO) ta’ MTA, fejn qed jgħidilna li: 

“With reference to the testimony of Mr Paul Bugeja, former CEO MTA, in relation to documentation in connection with the lease of Msida property being requested by Public Accounts Committee, MTA has yet been unable to trace such documentation but shall oblige to continue to search at the Malta Tourism Authority’s headquarters.”. 

Biex forsi nfakkar ftit x’kienet it-talba tal-Kumitat ngħid li f’laqgħa preċedenti kien ġie esebit kuntratt ta’ kera ta’ uffiċċju li l-MTA għandha fl-Imsida, però rriżulta li dan il-kuntratt kien ġie mġedded u allura l-Onor. Said, f’waħda mil-laqgħa fejn kien qed jixhed is-Sur Paul Bugeja, kien talab li tiġi esebita kopja tal-kuntratt oriġinali. Is-Sur Johann Buttigieg, permezz ta’ din l-ittra, qiegħed jinfurmana li dan il-kuntratt ma jistax jinstab. 

ONOR. GLENN  BEDINGFIELD: Il-kuntratt oriġinali, jew l-imġedded? 

IĊ-CHAIRPERSON: L-imġedded diġà qiegħed għandna. 

Ngħaddu issa għall-item li jmiss fuq l-aġenda.

IĊ-CHAIRPERSON: Illum għandna lis-Sur Leslie Vella li se jkompli jagħti x-xhieda tiegħu via video conferencing u għalhekk nitlob li nikkomunikaw miegħu.

Is-Sur Leslie Vella beda jinstema’ u jidher fil-Kamra tal-Kumitat permezz ta’ video conferencing.

IĊ-CHAIRPERSON:  Insellimlek, Sur Vella, u nfakkrek li se tkompli tixhed bl-istess ġurament li ħadt fil-laqgħa preċedenti. Illum se jkomplu jsirulek mistoqsijiet mill-Membri tal-Kumitat, and to set the ball rolling se nibda b’xi mistoqsijiet jien. 

Fl-aħħar laqgħa konna għamilna riferenza għall-kuntratt ma’ VistaJet, fejn waħda mill-obbligazzjonijiet primarji tiegħu kienet li ssir promozzjoni ta’ Malta b’artikli li jiġu uploaded fuq l-iPads li hemm fuq l-ajruplani tagħhom.  Inti bgħattilna numru ta’ artikli li huma dwar Malta, però xtaqtek tgħidli l-involviment ta’ VistaJet f’dawn l-artikli għax mhux qed jirriżultali. 

IS-SUR LESLIE VELLA: Dawk huma artikli u video material, li jippromwovu aspetti differenti ta’ Malta u tal-ekonomija Maltija, li jien sibt fis-sistemi tagħna u li aħna, mill-MTA, bgħatna lil VistaJet biex huma jkunu jistgħu jtellgħuhom. 

IĊ-CHAIRPERSON: Jiġifieri dawn l-artikli li għandna hawnhekk mhumiex artikli li ġew miktuba minn rappreżentanti ta’ VistaJet. 

IS-SUR LESLIE VELLA: Le. Aħna konna mitluba nipprovdu materjal biex jiġi uploaded, u aħna pprovdejnilhom numru ta’ artikli u videos biex huma jkunu jistgħu jtellgħuhom. 

IĊ-CHAIRPERSON: Minn dawn l-artikli li bgħattilna, hemm erba’ tal-2017 u hemm erba’ tal-2018. Għidilna ftit kif kien jaħdem dan il-mekkaniżmu. Hemm xi forma ta’ korrispondenza? 

IS-SUR LESLIE VELLA: Kien ikun hemm komunikazzjoni mal-kumpanija, jew through Josephine Farrugia jew direttament, imbagħad b’pen drives, u sussegwentement b’WeTransfer intbagħat il-materjal li ntbagħat lilkom ilbieraħ. 

IĊ-CHAIRPERSON: Hemm emails? 

IS-SUR LESLIE VELLA: Iva, jeżistu emails. 

IĊ-CHAIRPERSON: Anke ta’ kemm ġie uploaded materjal u jekk ġiex uploaded? 

IS-SUR LESLIE VELLA: Le, dak m’għandix.  Li hemm korrispondenza huwa dwar li ntalab u li ntbagħat. 

IĊ-CHAIRPERSON: M’għandix għalfejn nerġa’ nirrepeti li bħala pajjiż aħna konna qegħdin inħallsu ammont sostanzjali għal dawn l-artikli. Il-verifikazzjoni li effettivament dawn l-artikli telgħu kienet issir, jew ma kenitx issir? U jekk kienet issir, kif kienet issir? 

IS-SUR LESLIE VELLA: Konna nitkellmu magħhom, kienu jitolbuna l-materjal u aħna konna nibagħtuluhom. Fid-dokument tal-2017 hemm annessi l-iscreen shots li kien hemm, però ma konniex insegwu jekk il-materjal ikunx tela’ jew le. 

IĊ-CHAIRPERSON: Għal dan kont ġej, għax fil-fatt, fl-ewwel batch ta’ dokumentazzjoni li tajtuna jirriżulta li effettivament kien hemm artiklu wieħed li tela’ fuq l-iscreen. 

IS-SUR LESLIE VELLA: Bħala eżempju. 

IĊ-CHAIRPERSON: Le, mhux bħala eżempju.  Fil-fatt l-artiklu mhuwiex wieħed minn dawn li għandna quddiemna. 

IS-SUR LESLIE VELLA: Jien bgħatt l-artikli l-oħra li sibt fir-records li kienu ntbagħtu lil VistaJet. 

IĊ-CHAIRPERSON: Jiġifieri dawn l-artikli li għandna huma in addition ma’ dak il-wieħed li kellna. 

IS-SUR LESLIE VELLA: Dak tellgħuh bħala sample fir-rapport, imbagħad sibt emails oħrajn mill-2017 u mill-2018 fejn intbagħat il-materjal. 

ONOR. CHRIS SAID: Min bagħathom dawn l-emails lil VistaJet bil-materjal? 

IS-SUR LESLIE VELLA: Jekk kienu ta’ Conventions Malta ntbagħtu minn Conventions Malta, li hija parti mill-MTA, jew inkella mill-marketing li jżommu d-depożitorji ta’ materjal promozzjonali, videos, eċċ. 

ONOR. CHRIS SAID: U lil min kienu jibagħtuhom min-naħa ta’ VistaJet? 

IS-SUR LESLIE VELLA: Jekk niftakar sew lil Nick van der Meer.

ONOR. CHRIS SAID: Però m’għamiltux verifiki li dawn dehru jew użawhom.

IS-SUR LESLIE VELLA: M’għandix fir-records u m’għandix memorja li għamilnihom. 

IĊ-CHAIRPERSON: Sur Vella, fil-laqgħa preċedenti konna tkellimna wkoll fuq business and marketing plans għall-2017 u l-2018. Għall-ewwel sena kien hemm marketing plan u business plan, imma għat-tieni u t-tielet sena dawn il-business and marketing plans kellhom ikunu “provided at a later stage”.  Mill-verifiki li għamilt jirriżulta jekk sarux dawn jew le? 

IS-SUR LESLIE VELLA: Diġà spjegajtilkom il-ġimgħa l-oħra li ma ntalbux bil-miktub. Aħna kellna relazzjoni verbali fejn konna nitkellmu magħhom, u l-ġimgħa l-oħra diġà kelli okkażjoni ngħid li ma jeżistux records diġitali jew bil-miktub għax ma kenux intalbu. 

ONOR. CHRIS SAID: Ma ntalbux minn min? 

IS-SUR LESLIE VELLA: Min-naħa tiegħi, li fl-2017 u fl-2018 kont qiegħed nesegwixxi l-kuntratt u naċċerta li teżisti r-relazzjoni u li qed ikun hemm coverage minn VistaJet skont il-kuntratt. 

ONOR. GLENN BEDINGFIELD: Imma din mhux diġà rrispondiha!? 

ONOR. CHRIS SAID: Però l-kuntratt jispeċifika li kellu jsir media plan for year 2 and year 3 li kellu jkun “agreed by parties until two weeks before each year”. Jiġifieri int ħassejt li fuq kuntratt ta’ €1.5 miljun fis-sena ma kellu għalfejn isir xejn bil-miktub, just ftehim verbali? 
IS-SUR LESLIE VELLA: Kif spjegajt il-ġimgħa l-oħra, bir-relazzjoni li kelli dak iż-żmien, ħassejt li ma kienx hemm bżonn li jissottomettu pjan bil-miktub għax konna qegħdin nipprovduhom bil-materjal, kienu qegħdin jagħtuna l-feedback tal-coverage li qed jiġi ġġenerat u kont sodisfatt bir-ritorn li konna qegħdin ningħataw għall-investiment. 

ONOR. CHRIS SAID: Issa qed tgħidilna li kienu qegħdin jagħtuk il-feedback però sa ftit minuti ilu għedtilna li ħadd ma vverifika jekk l-artikli li bgħattulhom intużawx jew le, u int ma tafx jekk intużawx jew le. 

IS-SUR LESLIE VELLA: Bir-rispett kollu, l-agreement kien fuq firxa aktar wiesgħa ta’ promozzjoni. (Interruzzjonijiet)  Jekk tippermettili.  Wieħed irid jagħmilha fil-kuntest li din ma kenitx l-unika ħaġa li kien hemm fl-agreement li trid tiġi esegwita, kienet ħaġa minn numru ta’ affarijiet. 

ONOR. CHRIS SAID: Però din il-ħaġa, int ma vverifikajtha qatt. 

IS-SUR LESLIE VELLA: Le, ma vverifikajthiex. 

ONOR. CHRIS SAID: Xi vverifikajt? Kif ivverifikajt il-clicks li kienu qegħdin isiru fuq l-iPads mill-passiġġieri ta’ VistaJet? 

IS-SUR LESLIE VELLA: Ma kelli l-ebda mod kif nivverifikahom. 

ONOR. CHRIS SAID: Mela dik ukoll ma vverifikajthiex. 

IS-SUR LESLIE VELLA: Però mill-esperjenza tiegħi ħassejt li ċ-ċifri li kienu qegħdin jingħataw kienu realistiċi. 

ONOR. CHRIS SAID: Mela sempliċement għax kienu ċifri realistiċi… 

IS-SUR LESLIE VELLA: Ibbażati fuq l-esperjenza. 

ONOR. CHRIS SAID: L-esperjenza ta’ min? 

IS-SUR LESLIE VELLA: L-esperjenza tiegħi li kemm-il darba kont responsabbli għal arranġamenti simili.  Meta inti tħoss, mill-esperjenza, li dak li jkun qed jiġi rrappurtat lilek mhux qed ikun esaġerat u tħoss li huwa korrett, allura toħloq relazzjoni ta’ fiduċja fejn ma tħossx li jkollok bżonn tivverifika. 

ONOR. CHRIS SAID: Allura xi vverifikajt minn dan il-kuntratt kollu? Ivverifikajt kemm ġabu passiġġieri lejn Malta VistaJet? 

IS-SUR LESLIE VELLA: Dik qatt ma kienet benchmark. Kif spjegajt il-ġimgħa l-oħra, l-iskop tal-agreement ma kienx li nippromwovu lil Malta ma’ VistaJet biex iġġib passiġġieri lejn Malta. 

ONOR. CHRIS SAID: Jiġifieri ma tafx kemm ġabu passiġġieri lejn Malta. 

IS-SUR LESLIE VELLA: Ma nafx għax ma kienx l-iskop tal-promozzjoni. L-iskop kien nation branding fil-qasam tal-avjazzjoni; biex nippromwovu l-isem ta’ Malta bħala pajjiż li jrid ikabbar is-settur tal-avjazzjoni fl-ekonomija tiegħu, u mhux biex VistaJet iġġib il-passiġġieri. 

ONOR. CHRIS SAID: Mela l-MTA ħallset €4.5 miljun mhux biex jinġabu t-turisti imma biex jitkabbar l-isem ta’ Malta fis-settur tal-avjazzjoni. Naqblu? 

ONOR.  ALEX MUSCAT (Segretarju Parlamentari għaċ-Ċittadinanza u l-Komunitajiet): Kif fil-fatt ġara. 

IS-SUR LESLIE VELLA: Kif spjegajt il-ġimgħa l-oħra u kif ġie spjegat minn kelliema oħra qabli, dan kien kuntratt instigat mill-Ministeru għat-Turiżmu, li taħtu kellu l-avjazzjoni, u għaddewh lill-MTA għall-eżekuzzjoni tiegħu bl-iskop ta’ branding nazzjonali, b’enfasi fuq il-qasam tal-avjazjoni u mhux fuq turiżmu. 

ONOR. CHRIS SAID: Allura inti kif ivverifikajt li dak li kellhom jagħmlu għamluh? Xi vverifikajt? 

IS-SUR LESLIE VELLA: Huma ssottomettew ir-rapporti tagħhom sena wara sena, u kien hemm relazzjoni ta’ fiduċja, għax mir-riċerki tagħna kien ovvju li din kienet kumpanija serja, ta’ ċerta statura, li kienet qed tikber u tespandi kemm l-operat tagħha f’Malta kif ukoll fil-qasam dinji f’dak li huwa privat jet aviation, u ħassejna li minħabba li nħolqot din it-tip ta’ fiduċja, il-verifiki li toqgħod tiċċekkja ħaġa ħaġa ma kenux neċessarji. 

ONOR. CHRIS SAID: Jien staqsejtek xi vverifikajt. 

ONOR. GLENN BEDINGFIELD: U rrispondik. 

ONOR. CHRIS SAID: Trid tixhed int, Onor. Bedingfield? 

ONOR. GLENN BEDINGFIELD: Le, mhux irrid nixhed jien, għalkemm nista’ nixhed għax l-affarijiet li qed jgħid ilhom jiġu ripetuti! Ma nafx għalfejn noqogħdu nġibu x-xhieda hawnhekk u toqogħdu tistaqsu l-istess mistoqsijiet ad nauseam, meta jkunu diġà rrispondewhom! Wara kollox intom diġà għamiltu l-konklużjonijiet tagħkom fuq dan il-kuntratt għax kellkom press conference u għedtuhom.  Għalfejn toqogħdu tistaqsu meta diġà kkonkludejtu? 

IĊ-CHAIRPERSON: Kompli staqsi, Onor. Said. 

ONOR. CHRIS SAID: Meta l-Onor. Bedingfield jibda jaqbeż fin-nofs hekk ifisser li hemm xi ħaġa x’taħbi. Kull darba li tagħmilha aktar tikkonvinċini li hemm xi ħaġa x’tinħeba. 

ONOR. GLENN BEDINGFIELD: Le, aħna m’għandna xejn x’naħbu. Il-ġimgħa l-oħra meta ma kontx hawn int taf kemm imxejna tajjeb!? 

IĊ-CHAIRPERSON: Onor. Bedingfield, is-Sur Vella mhu qed isib ebda problema biex iwieġeb il-mistoqsijiet li qed isirulu. Mela ħallih iwieġeb. 

ONOR. GLENN BEINGFIELD: Imma qegħdin nirrepetu l-istess mistoqsijiet meta m’għandniex għalfejn nirrepetu l-istess mistoqsijiet għax ix-xhud kien ċar fir-risposti tiegħu.  Huwa qed jirrispondi, dispost li jirrispondi, imma l-Onor. Said qed ikompli jistaqsih l-istess affarijiet. 

IĊ-CHAIRPERSON: Kompli staqsi, Onor. Said. 

ONOR. CHRIS SAID: Sur President, kull meta l-Onor. Bedingfield jitbaqbaq hekk – aħna bl-Għawdxi ngħidu “jibda jissaħħan” – ikun ifisser li għandu x’jaħbi. 

IĊ-CHAIRPERSON: Onor. Said u Onor. Bedingfield, ieqfu ftit. 

ONOR. GLENN BEDINGFIELD: Imxejna tant sew il-ġimgħa l-oħra. 

IĊ-CHAIRPERSON: Onor. Bedingfield, kull meta tara lill-Onor. Said toqgħod tinterrompih. Kompli, Onor. Said. 

ONOR. CHRIS SAID: Sur Vella, inti qed tgħidilna li qgħadt fuq ir-rapporti li kienu bagħtulek huma.  Hux hekk?

IS-SUR LESLIE VELLA: Iva. 

ONOR. CHRIS SAID: Imma huma m’għamlu ebda rapport bil-miktub; sempliċement bagħtu numru ta’ attachments. Naqblu? 

IS-SUR LESLIE VELLA: Għalija, l-aktar parti rilevanti mill-output tagħhom kien meta elenkaw il-links ta’ fejn ġew trażmessi l-artikli u l-press releases tagħhom li taw coverage kbir lill-assoċjazzjoni ta’ Malta ma’ VistaJet mad-dinja kollha. 

ONOR. CHRIS SAID: Huma tawkom ukoll numru ta’ filmati. Rajthom il-filmati? 

IS-SUR LESLIE VELLA: Iva, u tkellimna fuqhom il-ġimgħa l-oħra. 

ONOR. CHRIS SAID: Tissemma xi mkien Malta f’dawn il-filmati? 

IS-SUR LESLIE F=ELLA: Kif spjegajt il-ġimgħa l-oħra u kif spjegaw kelliema oħra qabli, l-iskop tal-agreement li sar ma’ VistaJet ma kienx il-promozzjoni ta’ Malta b’mod turistiku imma kien il-promozzjoni ta’ Malta fis-settur tal-avjazzjoni. Dawn il-filmati... 

IĊ-CHAIRPERSON: Jien għalija stajtu kellkom mitt kuntratt ieħor ma’ VistaJet, però dan il-kuntratt li qegħdin niddiskutu hawnhekk, bir-rispett kollu lejk, ma jitkellimx fuq il-promozzjoni ta’ Malta bħala ċentru għall-avjazzjoni. Fil-fatt jekk tħares lejn il-kuntratt tara li l-iskop tiegħu kien “to increase and diversify the passenger flow in Malta”. Jiġifieri dan li qed tgħid inti, li l-iskop tal-kuntratt kien li jippromwovi lil Malta bħala ċentru tal-avjazzjoni, ma jirriżultax mill-kuntratt. Il-kuntratt speċifikament jgħid li dan il-ftehim qed isir “to increase and diversify the passenger flow in Malta”. 

IS-SUR LESLIE VELLA: Sur President, tista’ tgħidli liema artiklu qiegħed tikkwota minnu? 

IĊ-CHAIRPERSON: Paragrafu (C) tal-preambolu.  Għedli fejn hemm li nippromwovu lil Malta bħala ċentru tal-avjazzjoni. Jien qrajtlek fejn hemm l-iskop li nippromwovu lil Malta bħala destinazzjoni “to increase and diversify the passenger flow in Malta”. 

IS-SUR LESLIE VELLA: Jekk immorru fuq  artiklu 2.1 tal-kuntratt insibu li hemm li “VistaJet shall provide communication and marketing activities related to Malta Marketing Limited (MMC)”.  Għalija, il-fatt li hija MMC u mhux MTA dejjem interpretajtu li kien ifisser bħala li dan kien għal promozzjoni ekonomika aktar wiesgħa u mhux speċifikament wieħed għal turisti. 

IĊ-CHAIRPERSON: Tapprezza wkoll li artiklu 2.1 li qed tikkwota tagħmel riferenza għall-marketing plan li jinsab f’Schedule 1, u l-marketing plan li hemm f’Schedule 1 imkien ma jsemmi l-promozzjoni ta’ Malta bħala ċentru tal-avjazzjoni. 

ONOR. CHRIS SAID: Fil-fatt, ma titkellimx fuq l-avjazzjoni f’Malta imma titkellem dwar “articles and videos about the Maltese Islands”. 

IS-SUR LESLIE VELLA: Dik hija l-parti tal-iPads, imbagħad f’tal-ewwel sena għandek ir-relocation tal-headquarters u... 

IĊ-CHAIRPERSON: Sur Vella, ir-relocation lejn Malta hija ħaġa tajba, imma li we try to fudge ir-relocation ta’ din il-kumpanija ma’ dan il-kuntratt, li huwa speċifiku, naħseb li ma nkunux qegħdin inkunu leali lejn dak li jirrifletti l-kuntratt. Il-fatt li dawn ġew Malta – u jalla jiġu mija bħalhom – m’għandu x’jaqsam xejn mal-kuntratt, almenu minn dak li qed naraw b’għajnejna. 

ONOR. ALEX MUSCAT:  Imma, Sur President, f’Schedule 1 hemm “relocation of the headquarters to Malta from Switzerland”.  Jiġifieri r-rilokazzjoni tal-headquarters ta’ VistaJet lejn Malta biex dawn jibbażaw ruħhom, tissemma speċifikament. U milli fhimt jien, mhux sempliċement ġew il-headquarters, imma l-bażi kollha tal-piloti tagħhom kollha ġiet rilokata Malta. 

IĊ-CHAIRPERSON: Iva, qed naqblu.

ONOR. ALEX MUSCAT: Għax inti għedt li m’għandu x’jaqsam xejn, imma fil-verità huwa msemmi fil-kuntratt. 

ONOR. CHRIS SAID: Sur Vella, inti kont involut f’dan il-kuntratt? 

ONOR. GLENN BEDINGFIELD: Diġà qalilna l-ġimgħa l-oħra.

IS-SUR LESLIE VELLA: Le, diġà spjegajt il-ġimgħa l-oħra. 

ONOR. CHRIS SAID: F’artiklu 3 tal-media plan hemm li jrid ikun hemm “interview programmes of a longer duration where the Minister for Tourism can do an intervention”. Din saret? 

IS-SUR LESLIE VELLA: Diġà spjegajt il-ġimgħa l-oħra li m’għandi l-ebda viżibilità li qatt rajt dan. 

IĊ-CHAIRPERSON: Jiġifieri dawk il-videos li bgħattilna lbieraħ – ħa nkun onest u ngħid li jien kont rajt l-ewwel batch ta’ videos li kien intbagħtilna però nifhem li ħafna minn dawk li rċevejna lbieraħ huma l-istess – jirriżultaw intervisti fuq Bloomberg u CNBC? 

IS-SUR LESLIE VELLA: Le, dawk kienu l-videos li bgħattna aħna għall-uploading, mhux il-videos li hemm riferenza għalihom f’dawk l-artikli. 

IĊ-CHAIRPERSON: Jiġifieri wara l-verifiki li għamilt il-ġimgħa l-oħra rriżultalek xi ħaġa aktar? 

IS-SUR LESLIE VELLA: Le, ma sibt xejn. 

IĊ-CHAIRPERSON: Jiġifieri ma kontx sibt xejn qabel u ma sibt xejn issa. 

ONOR. CHRIS SAID: Sur Vella, int kif kont involut fl-invoices li ħarġu biex sar dan il-pagament? 
IS-SUR LESLIE VELLA: F’tal-ewwel sena jien ma kontx involut, f’tal-2017 il-Kap Eżekuttiv kien talabni biex nivverifika li hemm relazzjoni ma’ VistaJet u li qegħdin naħdmu magħhom u li qegħdin isiru l-affarijiet li ġew diskussi magħhom u allura tajtu l-parir li jista’ jħallas l-invoice, u tal-2018 is-Sur Bugeja ma kienx għadu l-MTA u meta ġiet l-invoice iffirmajt għalija jien abbażi tal-ongoing relationship li kien hemm fejn konna qegħdin naraw x’inhuma jiġġeneraw permezz tal-artikli li kienu qegħdin ixerrdu mad-dinja biex jippromwovu l-eżistenza tagħhom f’Malta u t-tkabbir tas-settur tal-avjazzjoni f’Malta.  Minħabba f’hekk ħassejtni komdu nawtorizza l-ħlas. 

ONOR. CHRIS SAID: Inti membru tal-bord tal-MTA? 

IS-SUR LESLIE VELLA: Le, m’iniex. Jiena membru tal-management tal-MTA. 

ONOR. CHRIS SAID: Tattendi l-laqgħat tal-bord tal-MTA? 

IS-SUR LESLIE VELLA: Le. Nattendi biss on very rare occasions meta niġi msejjaħ biex nagħmel xi preżentazzjoni fuq xi agenda item, però m’iniex membru tal-bord u lanqas nattendi għal-laqgħat. 

ONOR. CHRIS SAID: Taf kemm hu l-limit li jawtorizza l-bord lill-uffiċjali tal-MTA biex jiffirmaw? 

IS-SUR LESLIE VELLA: Onestament m’għandix idea. 

ONOR. CHRIS SAID: Hemm limit? 

IS-SUR LESLIE VELLA: Hemm limitu biex isir il-ħlas, però qabel isir il-ħlas... 

ONOR. CHRIS SAID: Spjegalna l-limitu tal-ħlas, x’inhu u minn fejn joħroġ. 

IS-SUR LESLIE VELLA: Il-limiti jistgħu jintbagħtulkom għax mill-memorja ma nafhomx, imma jeżistu saffi ta’ limiti u l-ħlas tal-ammont li qegħdin nitkellmu fuqu jista’ jsir biss meta jiffirmaw għalih il-kap eżekuttiv – jew iċ-chairman eżekuttiv skont meta kien il-perjodu – u ċ-chief financial officer (CFO). Mingħalija dan jgħodd għal ħlasijiet ta’ ‘l fuq minn €5,000. Jiġifieri jien mhux inkun ħallast imma nkun għamilt il-verifiki u ġarrejt ir-responsabilità biex il-kap eżekuttiv, jew iċ-chairman eżekuttiv, u s-CFO ikunu jistgħu jipproċedu bil-pagament, però jien ma nagħmilx pagamenti. Fil-kariga tiegħi, I am a B signatory u rrid niffirma dejjem, jew mas-CEO, jew mas-CFO però sal-limitu, jekk m’iniex żbaljat, ta’ €5,000; anything over €5,000 bilfors irid ikollu l-firma tal-kap eżekuttiv, jew chairman eżekuttiv, u s-CFO. 

ONOR. CHRIS SAID: Dan il-limitu huwa mogħti mill-bord tal-MTA? 

IS-SUR LESLIE VELLA: Nassumi li iva. 

ONOR. CHRIS SAID: Allura dan id-deal ġie diskuss fil-bord tal-MTA? 

IS-SUR LESLIE VELLA: Kif għedtlek, jien ma nattendix il-bord tal-MTA u allura ma nistax nirrispondik.

ONOR. CHRIS SAID: Ma rajtx Minuti fejn hu approvat?

IS-SUR LESLIE VELLA: M’għandix aċċess għall-Minuti lanqas. 

ONOR. GLENN BEDINGFIELD: Meta kien hawn l-ex CEO qalilna li ma kellux għalfejn jitla’ bord. 

ONOR. CHRIS SAID: Ma nistax nistaqsih jekk telax bord? 

ONOR. GLENN BEDINGFIELD: Jekk diġà għandna l-informazzjoni! 

ONOR. CHRIS SAID: Taf kemm kellna depożizzjonijiet konfliġġenti? 

IĊ-CHAIRPERSON: Hawn aktar mistoqsijiet fuq il-kuntratt ta’ VistaJet? Ma jidhirx li hawn għalhekk se ndur ftit fuq is-suġġett tal-kirjiet.  Sur Vella, inti b’xi mod involut f’dawn il-kirijiet, jew inti au courant tagħhom? 

IS-SUR LESLIE VELLA: Assolutament le għax dawk jaqgħu taħt administration. Kif spjegajt il-ġimgħa l-oħra, jien kont involut fl-istrateġija u route development u riċerka, jiġifieri l-aspetti ta’ amministrazzjoni ma jaqgħux taħti. 
IĊ-CHAIRPERSON: Aħna tlabna informazzjoni dwar kirja tal-uffiċini tal-MTA fl-Imsida.  Lil dan il-Kumitat jirriżultalu li din il-kirja hija waħda mġedda, jiġifieri kien hemm kuntratt oriġinali li meta ġie fi tmiemu sar kuntratt ieħor ġdid. Aħna ġejna nfurmati mis-CEO tal-MTA li s’issa għadhom ma sabux il-kuntratt oriġinali, which is very strange, u allura la inti għadek uffiċjal tal-MTA, aħna qegħdin ninkarigawk sabiex sal-laqgħa li jmiss tgħaddilna din l-informazzjoni, jew almenu tgħidilna kemm kienet il-kirja oriġinali, xi ħaġa li ma tirriżultax mill-kera imma tirriżulta mill-accounts. Qegħdin nitolbuk tgħidilna jekk kienx hemm mod kif din il-kirja togħla. 

IS-SUR LESLIE VELLA: Is-segretarja se tibgħatli email b’din it-talba? 

IĊ-CHAIRPERSON: Iva, se nibagħtulek email. Sur Vella, ma nippretendix li tiġi lura u tgħidli li ma tafx għax ma sibtx il-kuntratt oriġinali, għax minbarra l-kuntratt oriġinali jkun hemm riċevuti u records, jiġifieri għalkemm il-fatt li ntilef il-kuntratt ma naħsibx li hija xi ħaġa tajba, din hija xi ħaġa li ma tiriżultax biss mill-kuntratt. 

ONOR. GLENN BEDINGFIELD: Jiġifieri inti l-ammont qed titlob, Sur President? 

IĊ-CHAIRPEROSN: Idealment ikollna l-kuntratt oriġinali, imma almenu jkollna kemm kien l-ammont tal-kera fid-durata tal-kuntratt oriġinali. 

IS-SUR LESLIE VELLA: Ħadt nota u l-messaġġ se nwasslu. 

IĊ-CHAIRPERSON: Naturalment, jekk jinstab il-kuntratt oriġinali tant aħjar. 

ONOR. GLENN BEDINGFIELD: Però, ma nafx jekk il-ġimgħa l-oħra jew ta’ qabel s-Sur Bugeja qalilniex l-ammont. 

IĊ-CHAIRPERSON: Is-Sur Bugeja qalilna li m’għandux aċċess għax m’għadux hemm. 

ONOR. GLENN BEDINGFIELD: Jien niftakru jgħidilna li kienet tinkera għal għaxar snin, però ma nafx jekk taniex ir-rata. 

ONOR. CLAYTON BARTOLO (Segretarju Parlamentari għas-Servizzi Finanzjarji u l-Ekonomija Diġitali): Meta ġie ffirmat dak il-kuntratt? 

IS-SUR LESLIE VELLA: Onestament ma nafx għax din hija area kompletament barra l-kompetenza tiegħi. 

IĊ-CHAIRPERSON: Kien xehed fuqha s-Sur Bugeja. 

ONOR. GLENN BEDINGFIELD: Ma nafx jekk hux fl-2004. Xi ħaġa hekk.

ONOR. CHRIS SAID: Sur Vella, ħalli ngħaddu fuq item ieħor li hemm fl-accounts tal-MTA, u se nirriferi għall-events. L-ewwel nett, spjegalna ftit l-involviment tiegħek fl-events, x’inhi l-policy tal-MTA u d-differenza bejn l-events li torganizzaw intom u dawk li jiġu organizzati minn terzi imma tisponsorjaw. 

IS-SUR LESLIE VELLA: Jekk tippermettili jkolli bżonn ftit ħin biex nifformola r-risposta għax hemm numru ta’ mistoqsijiet, u jekk ninsa xi ħaġa, jekk jogħġbok, fakkarni. L-istruttura tal-MTA hija maqsuma tali li hemm numru ta’ diretturi li jirrispondu lili, li jien nikklassifikahom bħala the supply side of the industry. Jien għandi taħt ir-responsabilità tiegħi l-istrateġija, ir-relazzjoni mal-linji tal-ajru, ir-riċerka, il-Product Development Directorate, il-Licencing Directorate – li sa ftit ilu kellu direttur separat imma li llum qed jiġi managed mill-istess direttur tal-Product, Planning and Development – u l-quality assurance, li hija ffukata fuq l-iżvilupp tar-riżors uman fit-turiżmu. Imbagħad hemm pilastru ieħor fl-Awtorità, li huwa l-marketing, li jittratta mal-marketing internazzjonali, mal-communications, kif ukoll l-events u l-Conventions Malta. Hemm imbagħd it-tielet pilastru, li huwa l-pilastru amministrattiv, li fih insibu l-human resourses, il-finanzi, l-enforcement, l-amministrazzjoni, l-information technology, eċċ. L-events, bħala s-sezzjoni li għandha direttur tagħha, ma tirrispondix lili u r-relazzjoni tiegħi mal-Events Directorate hija pjuttost limitata. L-aktar li jkollna diskussjonijiet huwa meta jkunu qegħdin jitkellmu fuq xi avveniment partikolari, li jkun se jseħħ f’xi żmien tas-sena jew li jkun immirat li jattira turiżmu minn xi pajjiż partikolari, fejn nitkellmu fuq availability ta’ airline seats ħalli nkunu nistgħu navżaw il-linji tal-ajru li se jkun hemm avveniment kbir f’Malta biex forsi jitfgħu aktar capacity fuq ir-rotta f’dak iż-żmien, però r-relazzjoni tiegħi vis-à-vis l-Events Directorate, kif spjegajt, u nispera li nftehimt, hija indiretta. 

Mil-lat ta’ avvenimenti li l-Awtorità tiffinanzja, l-involviment tiegħi mill-aħħar xhur tal-2013 huwa li minn dak iż-żmien jien sirt membru ta’ dak li jissejjaħ Events Sponsorship Committee. Dan huwa kumitat magħmul minn numru ta’ nies, li mal-milja tas-snin jinbidlu, li flimkien jagħmlu evalwazzjonijiet ta’ requests għal għajnuna finanzjarja sabiex dawn l-events jiġu mgħejjuna finanzjarjament mill-Awtorità. Nispera li rrispondejtek. 

ONOR. CHRIS SAID: Min hu ċ-Chairman ta’ dan il-kumitat?  

IS-SUR LESLIE VELLA: Ġeneralment ikun il-kap eżekuttiv. Meta jien ġejt mistieden inkun membru ta’ dan il-kumitat l-ewwel darba kien għad hemm is-Sur Josef Formosa Gauci bħala Kap Eżekuttiv, warajh, bejn Settembru 2014 u Marzu 2018,  kien hemm is-Sur Paul Bugeja, imbagħad kien hemm Dr Gulia, li wara li telaq is-Sur Bugeja kellu kariga eżekuttiva, u fil-ġurnata tal-lum hemm il-Kap Eżekuttiv preżenti li huwa s-Sur Johann Buttigieg. 

ONOR. CHRIS SAID: Jiġifieri t-talbiet kollha għal sponsorhip jgħaddu minn dan il-kumitat. Il-kumitat iżomm Minuti? 

IS-SUR LESLIE VELLA:  Dawk li ntbagħtu lbieraħ. Aktar minn Minuti, jinżammu records tat-talbiet li jkunu saru u xi jkun ġie deċiż. It-talba tagħkom kienet għall-Minuti, però r-records li jinżammu huma dawk li nbagħtulkom ilbieraħ. Fihom ikun hemm min għamel it-talba, in-natura tat-talba, id-data u l-ammont, id-deċiżjoni ta’ jekk jingħatax sponsorship jew le, kemm ingħata, u xi kundizzjonijiet li jista’ jkun hemm. 

ONOR. CHRIS SAID: Mela naqblu li tinżamm sempliċement spreadsheet mill-Awtorità ta’ dak li jkun intalab u dak li jkun se jingħata, però Minuti ffirmati mill-membri tal-kumitat jew miċ-Chairman qatt ma nżammu. 

IS-SUR LESLIE VELLA: Għall-maġġoranza taż-żmien li ili nopera fih jien, ma naħsibx li nżammu, però fl-aħħar sena, jew sena u nofs, dawk l-ispreadsheets bdew jiġu ffirmati mill-membri wara l-laqgħa. 

ONOR. GLENN BEDINGFIELD: Sur Vella, biex persuna jew organizzazzjoni titlob sponsorship mill-MTA hemm xi formola jew hemm xi applikazzjoni, jew tintbagħat ittra?  Tista’ tgħidilna ftit, jekk jogħġbok, x’inhi l-proċedura u jekk din kenitx hekk minn dejjem? 

IS-SUR LESLIE VELLA: Mal-milja taż-żmien il-proċessi dejjem ġew irfinuti, u forsi nista’ nagħti ftit ta’ storja żgħira mill-memorja tiegħi.  Il-bidu ta’ dan il-proċess jeħodna lura fl-2009/2010 meta kien hemm il-kriżi ekonomika globali u t-turiżmu Malti, bħal ħafna industriji tat-turiżmu oħra madwar id-dinja, sofra.  Minħabba li kien hemm ħafna corporate failures u kumpaniji li fallew u banek li marru underwater eċċ., il-Gvern dak iż-żmien beda jħoss li qed inbatu ħafna fis-settur tal-konferenzi u fis-settur sportiv fejn qabel Malta kienet tattira għaqdiet sportivi li jagħmlu l-avvenimenti tagħhom f’Malta u dawn l-avvenimenti kienu kważi spiċċaw.  Allura kienu nħolqu skemi mill-Ministeru għall-Finanzi mal-awtoritajiet sportivi f’dan il-pajjiż biex tibda tingħata assistenza finanzjarja sabiex nattiraw konferenzi u avvenimenti sportivi lejn Malta. Eventwalment, meta d-dinja ħarġet mill-kriżi u dawn il-fondi ma baqgħux available mill-Ministeru għall-Finanzi, l-MTA kompliet b’dawn is-sistemi. B’riżultat ta’ dan, minħabba li n-numru ta’ talbiet beda jikber u sar baġit tal-MTA, inħolqu kriterji biex wieħed japplika through them – kien hemm formoli u kriterji li kienu jiġu ppubblikati – u t-talbiet bdew jiġu kkunsidrati mill-Kumitat. 

ONOR. GLENN BEDINGFIELD: Jiġifieri qabel ma kienx hemm kriterji stabbiliti u llum hemm kriterji stabbiliti ta’ kif wieħed jista’ japplika. 

IS-SUR LESLIE VELLA: Evolvew ħafna mal-milja taż-żmien għax wieħed dejjem jibda jara x’kien l-aktar effettiv, jipprova jagħlaq... Pereżempju, wieħed mir-riskji li konna niffaċċjaw fil-bidu, kien ikun għax ma kienx ikun hemm komunikazzjoni u allura kien ikun hemm ir-riskju li organiżżazzjoni jew entità tagħmel talbiet lil entitajiet differenti fis-sistema pubblika fil-Gvern biex jieħdu flejjes minn dipartimenti differenti, u allura aħna bdejna niċċekkjaw u nivverifikaw biex naraw li jekk ikunu ħadu flus minn xi mkien ieħor ma jeħdux mingħandna wkoll.

ONOR. GLENN BEDINGFIELD: Tqis li llum il-metodu huwa aktar trasparenti minn kif kien qabel? 

IS-SUR LESLIE VELLA: Huwa ħafna aktar rigoruż, fis-sens li llum hemm ħafna aktar filters in place, dejjem biex intejbu aktar. 

ONOR. CHRIS SAID:   Jiġifieri biex, pereżempju, ġie organizzat l-International Radio Festival, fejn l-MTA tat €617,000 fl-2018, dan għadda mill-kumitat? 

IS-SUR LESLIE VELLA: Jekk tippermettili nfittex ftit. Tista’ tgħidli f’liema paġna qiegħed imniżżel, Onor. Said? 

ONOR. CHRIS SAID: Jien qed nikkwota mid-dokument li ppreżentalna l-Financial Controller tal-Awtorità fejn tana l-lista ta’ events u sponsorships li saru fl-2018, l-isponsorships li ngħataw fl-2018, l-attivitajiet li ġew organizzati direttament mill-MTA, jiġifieri l-Fireworks Festival u l-In Guardia. Fil-lista hemm sponsorships għal €30,000, €20,000, €10,000, €5,000, €2,000, imma mbagħad hemm ukoll sponsorships ta’ €1.1 miljun, €620,000, €600,000, €536,000, €360,000, €350,000 – dan kien għall-kunċert ta’ Joseph Calleja, biex nabbinah ma’ xi ħaġa li jaf kulħadd –u €230,00 għall-Abode Festival, eċċ. Dawn ġew approvati mill-kumitat?

IS-SUR LESLIE VELLA: M’għandix vista tagħhom quddiemi, però qed nassumi li iva. 

ONOR. CHRIS SAID: Sur Vella, hawnhekk qed nitkellmu fuq €5 miljun fuq numru ta’ sitta, seba’ events għal sena waħda, jiġifieri kif tassumi xi ħaġa bħal din? Inti mhux kuljum tapprova sponsorship għal event ta’ €1.2 miljun. Mhux hekk?

ONOR. LESLIE VELLA:  Kif diġà għedt, jien membru wieħed minn kumitat; kull min kien qiegħed fil-kumitat kien iħares lejn l-affarijiet u jagħti l-input tiegħu mill-qasam tiegħu. Kien hemm direttorat speċifiku ddedikat għall-events li iktar kien involut fid-diskussjonijiet dwar il-baġit. Li nista’ ngħid b’mod żgur huwa li meta kienu jkunu ammonti ta’ valur kbir, ma kenux jitilgħu quddiem il-kumitat u nagħmlu kwarta niddiskutihom u nomogħduhom on the basis of submissions, imma kienu jkunu saru numru kbir ta’ diskussjonijiet mid-Direttorat tal-Events, imbagħad jitilgħu quddiem il-kumitat u jagħmlu l-proposta tagħhom.

ONOR. CHRIS SAID: Imma jekk jiġu quddiem il-kumitat b’event ta’ €1.2 miljun, naħseb li l-kumitat ikun irid jara xi ħaġa. Jew toqogodu biss fuq li jgħidilkom id-Direttur tal-Events?

IS-SUR LESLIE VELLA: Huma kien ikollhom file għal kull event, kienu jsiru diskussjonijiet u l-istrategic presentations li jkunu saru fid-diskussjonijiet u l-budgets u l-ammont ta’ nies li bi ħsiebhom jattiraw bl-avvenniment, eċċ. imbagħad wara dan kollu jitla’ quddiem...

ONOR. CHRIS SAID: Din telgħet quddiemkom?

IS-SUR LESLIE VELLA: Ma nistax nirrispondik issa. Irrid infittex il-Minuti ta’ meta ġiet diskussa.

ONOR. CHRIS SAID: Jiġifieri event ta’ €1.2 miljun ma tiftakarx jekk telgħetx jew le quddiemkom?

IS-SUR LESLIE VELLA: Le ma niftakarx.  Mingħajr ma rrid ninstema’ bl-ebda mod facetious, għax ma nixtieqx inkun hekk,  irrid ngħid li jiġru ħafna affarijiet li d-dettalji dwarhom wieħed ma jiftakarhomx.

ONOR. CHRIS SAID: L-event Superleague Triathlon, li ġiet sponsored għal €600,000, ma tiftakarhiex?

IS-SUR LESLIE VELLA: Niftakar li ġiet diskussa, però m’iniex kapaċi nirrispondik wieħed wieħed, u partikolarment id-dettalji tagħhom.

ONOR. CHRIS SAID: Jekk għandek memorja li ġiet diskussa, kif ma teżistix fil-lista li tajtna?

IS-SUR LESLIE VELLA: Safejn naf jien, is-Sur Bugeja ġie mitlub jipproduċi r-records tal-iSponsorships Committee meetings ta’ żmienu. Wara li telaq hu ovvjament kien hemm aktar Sponsorships Committee meetings li allura ma ġewx annessi ma’ dak li ġie mogħti lilkom. Il-laqgħa tat-8 ta’ Frar 2018 hija l-aħħar laqgħa li ppreseda s-Sur Bugeja bħala kap eżekuttiv. 

ONOR. CHRIS SAID: L-ispreadsheets li għandna jaslu sal-aħħar tal-2018.

IS-SUR LESLIE VELLA: M’għandix miegħi dawk l-ispreadsheets, però jekk qegħdin hemmhekk...

ONOR. CHRIS SAID: Le, għedtlek li mhumiex qegħdin hawn.  Jiġifieri ma telgħux quddiem il-kumitat?

IS-SUR LESLIE VELLA: Le, jekk ma telgħux sat-8 ta’ Frar se jkunu fir-records tal-laqgħat ta’ wara li telaq is-Sur Bugeja.

ONOR. CHRIS SAID: Dawn ir-records jinkludu l-aħħar...

IS-SUR LESLIE VELLA: Imma dawk huma d-dati ta’ meta l-avvenimenti se jkunu se jseħħu. Però jien qed ngħidlek dak li hemm fuq nett fl-ewwel paġna tal-aħħar spreadsheet “2018 sponsorship request as at 8 February 2018”. Issa ovvjament hemm records oħra...

ONOR. CHRIS SAID: Mela ħalli nagħtik il-benefiċċju tad-dubju u mmur fuq tal-2017. Fil-lista li tana l-Financial Controller, fejn jidħlu sponsorships tal-2017, hemm pereżempju €100,000 għal Unite for Tomorrowland, li kellu jsir fid-29 ta’ Settembru 2017, imma jekk immur infittex fil-lista ta’ Settembru 2017, Unite for Tomorrowland ma narah imkien.  Dan ifisser li t-talba ma telgħetx quddiem il-kumitat? 

IS-SUR LESLIE VELLA: M’iniex kapaċi nirrispondik.

ONOR. CHRIS SAID: Imma, Sur Vella, inti Deputy CEO u qiegħed membru fuq dan il-kumitat...

IS-SUR LESLIE VELLA: Kif għedtlek, jien membru minn kumitat, mhux qed immexxi l-kumitat jew l-aġenda tal-kumitat.

ONOR. CHRIS SAID: Min jikkompilaha din il-lista?

IS-SUR LESLIE VELLA: Hemm persuna, li hija mpjegata tal-Awtorità, li tirċievi t-talbiet u tressaqhom quddiem il-kumitat meta ċ-Chairman tal-kumitat isejjaħ laqgħa, u jien immur għal-laqgħa bħala membru ta’ dan il-kumitat. Jien la nagħmel l-aġenda u lanqas nirċievi l-applikazzjonijiet. Ħafna drabi meta jkunu speċifiċi u speċjalizzati ma nidħolx fid-diskussjonijiet magħhom għax mhijiex kompetenza tiegħi, imbagħad jitilgħu kumitat bil-proposti ta’ min ikun għamel id-diskussjonijiet. U għalhekk huwa diffiċli għalija biex nirrispondi għax mhuwiex ir-routine work tiegħi li jien involut fih u għalhekk anke l-memorja tbati, għax filwaqt li naf bl-ismijiet, minħabba n-nuqqas ta’ involviment dirett ma tantx nista’ niftakar.

ONOR. CHRIS SAID: Min hija l-persuna li tikkompila din il-lista?

IS-SUR LESLIE VELLA: Il-persuni nbidlu tul iż-żmenijiet. Meta dħalt jien fil-kumitat kien hemm is-Sinj. Lara Grima, li llum m’għadhiex impjegata tal-Awtorità, imbagħad kien hemm ukoll is-Sinj. Jeanne Hopkins, u preżentament hemm is-Sinj. Toyah, li kunjomha mhux qed jiġi f’moħħi bħalissa.

ONOR. CHRIS SAID: Fl-2017 u l-2018 min kien hemm?

IS-SUR LESLIE VELLA: F’dawk is-sentejn nimmaġina li kien hemm Lara Grima u Jeanne Hopkins. Bir-rispett kollu lejhom, dawn kienu persuni f’livell aktar baxx, mhux management, li qed jirċievu u jieħdu ħsieb l-amministrazzjoni, jarmaw l-ispreadsheets u jgħadduhom lill-kumitat.

ONOR. CHRIS SAID: Id-deċiżjonijiet tal-kumitat min kien jgħaddihomlhom? 

IS-SUR LESLIE VELLA:  Lil min?

ONOR. CHRIS SAID:  Fl-aħħar kolonna hemm, pereżempju, “refused”, “2k approved”, “CEO to discuss with Edward Zammit”.

IS-SUR LESLIE VELLA:  Iva.  Jekk, pereżempju, ikun hemm deċiżjoni negattiva, il-kap eżekuttiv kien jikkordina mal-istaff amministrattiv u toħroġ ittra ta’ regret, mentri jekk ikun hemm deċiżjoni pożittiva, fis-sens li se tingħata l-għajnuna, il-kap eżekuttiv bħala follow up jikteb ittra biex jinforma lil min għamel it-talba x’qegħdin nagħtu, u jekk ikun hemm bżonn follow up, tiġi posposta għal-laqgħa li jmiss għax ħafna drabi kienu jsiru laqgħat tekniċi, li fil-maġġoranza tagħhom jien ma kontx inkun involut, biex jiddiskutu d-dettall.

ONOR. CHRIS SAID: Ħa mmur fuq paġna 2 tal-lista tal-2017 requests fejn f’item 24 hemm: Philip Galea, Dizz Group – għandi nassumi li min għamel it-talba, fil-fatt għamel erba’ talbiet – Elizabetta Franchi official opening, fashion show, Pinko official opening u fashion show. U kollha huma f’Settembru. Imbagħad hemm li “amount requested TBC” imbagħad fil-committee’s decision hemm “Alexander Cutajar to get more details”. Jiġifieri dan id-dokument ma jurix x’kienet id-deċiżjoni fuq dawn l-erba’ talbiet. Dawn ġew approvati? Ingħataw flus? U jekk ġew approvati, fejn jidhru approvati f’dawn il-listi? Qed nagħti eżempju wieħed li bħalu hemm ħafna oħrajn.

IS-SUR LESLIE VELLA: Jekk wieħed imur f’laqgħat li saru sussegwentament wara dik il-laqgħa partikolari jara li aspetti li jkunu għadhom ħajjin, jiġifieri każi li jkunu għadhom jiġu kkunsidrati, jerġgħu jidhru f’minuti sussegwenti...

ONOR. CHRIS SAID: Ma jidhrux.

IS-SUR LESLIE VELLA: Mela m’iniex kapaċi nirrispondik. 

ONOR. CHRIS SAID: Għaliex fil-committee decision m’hemmx refused u sal-lum, tliet snin wara, għada tidher bħala “Alex Cutajar to get more details”?

IS-SUR LESLIE VELLA: Wieħed ikun irid jidħol fir-records. Kif għedtlek jien biss membru ta’ dan il-kumitat.

ONOR. CHRIS SAID: Pereżempju f’ta’ qabilha hemm: Chris Cross, Managing Director Malta International Dance Festival. L-ammont mhuwiex available, u hemm “to set conference call to discuss 3 year plan”. Jiġifieri sussegwentament x’ġara?  X’ġie deċiż?  M’hemm xejn f’dawn il-Minuti dwar jekk ġietx rifjutata jew ingħatax €200,000 jew €500,000. Nofs it-talbiet baqgħu open b’nota, u x’ġara wara, jiġifieri jekk ġewx refused jew le, ma tidher imkien. Għalik dan huwa aċċettabbli?

IS-SUR LESLIE VELLA: Kif għedtlek jista’ jkun li jidhru f’minuti oħrajn, però qed nitkellem b’mod ġeneriku.

IĊ-CHAIRPERSON: Sur Vella, aħna tlabnikom lista tal-sponsored events sena b’sena. Li għandna hija spreadsheet b’ħafna talbiet, u meta teżaminaha, f’ħafna każijiet, kif qal l-Onor. Said, ma tkunx taf jekk it-talba intlaqgħetx jew le. L-Awtorità għandha lista komprensiva għall-2017 fejn tgħid liema events sponsorjat, mill-bidu sal-aħħar, u lista oħra ta’ events li talbu sponsorship u ġew miċħuda? Dan il-kumitat jixtieq li jkollu lista għas-snin 2016, 2017 u 2018 ta’ events li ġew sponsored...

ONOR. GLENN BEDINGFIELD: Għalfejn qed immorru għall-2016 u l-2017 meta suppost qegħdin niddiskutu l-kontijiet tal-2018?

IĊ-CHAIRPERSON: Sal-2018.

ONOR. GLENN BEDINGFIELD: Le, tal-2018.

ONOR. CHRIS SAID: Sal-2018.

ONOR. GLENN BEDINGFIELD: It-talba kienet għas-snin 2018 u 2019 u tal-2019 ma stajniex niddiskutuhom... (Interruzzjonijiet)

ONOR. CHRIS SAID: Imma ta’ qabel huma approvati u qegħdin fuq il-Mejda tal-Kamra.

ONOR. CLAYTON BARTOLO: Jekk fil-kontijiet tal-2018 hemm comparative amounts tal-2017 ma jfissirx li ftaħt l-2017 għax hekk tkun qed tiftaħ sena oħra.

ONOR. CHRIS  SAID:  Ma naħsibx li hemm x’taħbi f’tal-2017.  Hux hekk?

ONOR. GLENN BEDINGFIELD: Il-punt mhux li hemm x’taħbi, imma huwa li meta aħna ridna ntellgħu żewġ xhieda għedtulna li dawk m’għandhomx x’jaqsmu ma’ tal-lum, u llum qed tgħidulna li...

ONOR. CHRIS SAID: Min qallek hekk!? Iddawwarx diskors! Tista’ ġġib xhieda kemm trid! 
IĊ-CHAIRPERSON: Sur Vella, jien qed nagħmillek talba biex sas-seduta li jmiss tagħtina lista ta’ events li ġew sponsored mill-MTA u kemm ingħata għal kull event. Dan il-Kumitat jixtieq ukoll li tiġi kkumpilata lista tal-2018, li fiha jkollna l-ismijiet ta’ dawk l-entitajiet li għamlu talba għal sponsorship, kemm kienet it-talba għall-isponsorship u jekk ġietx irrifjutata. Jiġifieri f’lista minnhom irridu x’kienet l-event, kemm kienet it-talba, u kemm effettivament ingħataw, u fil-lista l-oħra x’kienet it-talba, kemm kienet it-talba, u li ġiet rifjutata. Dawn il-listi għandhom ikopru s-sena 2018, però biex ikun jista’ jsir eżerċizzju komparattiv, qed nitolbok ukoll l-ammonti li kien hemm f’events għall-2017. 

IS-SUR LESLIE VELLA: Minħabba li d-dettalji qed neħodhom live, is-segretarja se tagħmel talba li tkun aktar ċara?

ONOR. CLAYTON BARTOLO: Mr Chairmain, aħna hawnhekk qed niddiskutu l-kontijiet tal-2018.

IĊ-CHAIRPERSON: Trid inħalluha l-2018, Onor. Bartolo?

ONOR. CLAYTON BARTOLO: Ħalli nimxu mal-aġenda.

IĊ-CHAIRPERSON: M’għandix problema. Ejjew nillimitaw ruħna għall-2018. Jekk għandhom problema li nagħmlu eżerċizzju komparattiv mal-2017...

ONOR. CLAYTON BARTOLO: M’għandniex problema imma għandna nimxu mal-aġenda.

IĊ-CHAIRPERSON: Sur Vella, qegħdin jinfurmawni li m’hemmx problema u allura qiegħed nitolbok id-dettalji tal-2017.

IS-SUR LESLIE VELLA: Jien ħadt nota, però nistenna li nirċievi struzzjonijiet b’mod ċar.

IĊ-CHAIRPERSON: Is-segretarja se tikkomunikalek l-istruzzjonijiet b’mod ċar.

IS-SUR LESLIE VELLA: Nixtieq niċċara, għal laqgħat futuri, li minħabba l-fatt li jien sempliċement membru tal-kumitat li nagħti inputs tiegħi mill-qasam tiegħi, mistoqsijiet on the specifics m’iniex se nkun kapaċi nweġibhom.

IĊ-CHAIRPERSON: Sur Vella, is-segretarja tal-Kumitat se tikkomunikalek din l-informazzjoni, imma huwa  importanti li jekk din l-informazzjoni ma tistax tikkompilaha inti, tgħaddi t-talba lil min huwa nkarigat fil-MTA, bl-intiża ċara li jekk l-MTA mhijiex f’pożizzjoni li tgħaddilna din l-informazzjoni, tinfurmana ħalli aħna naraw lil min irridu nħarrku biex jagħtina din l-informazzjoni. 

IS-SUR LESLIE VELLA: Tajjeb.

ONOR. CHRIS SAID: B’kumbinazzjoni, fil-batch li tajtuna, hemm Minuti ta’ laqgħa li saret fl-2016. Aħna ppretendejna li nsibu Minuti ta’ kull laqgħa bħalma għandna tal-laqgħa tat-23 ta’ Frar 2016 fejn hemm min kien preżenti, x’kienu t-talbiet, dawk minnhom li ġew approvati, dawk li ġew rifjutati, x’ħin iltaqa’ l-kumitat u x’ħin ġie aġġornat. Għaliex ma komplewx jinżammu Minuti bħal dawn? 

IS-SUR LESLIE VELLA: Ma nistax nirrispondik għax mhux jiena kont inżommhom il-Minuti.

ONOR. CHRIS SAID: Inti qiegħed imsemmi f’dawn il-Minuti. Kont preżenti.

IS-SUR LESLIE VELLA: Dażgur, kont preżenti fil-laqgħa, però l-mekkaniżmu ta’ kif jinżammu r-records ma kienx... (Interruzzjonijiet)

ONOR. CHRIS SAID: Imma inti bħala Deputy CEO u bniedem ta’ esperjenza f’dan il-qasam qatt ma ħassejt il-ħtieġa li tistaqsihom għalfejn mhumiex jinżammu Minuti tal-laqgħat? Għax fl-aħħar mill-aħħar hemm ismek bħala persuna li qed tapprova dawn il-flejjes, liema flejjes huma pubbliċi. Għaliex ma ħassejtx il-bżonn li titlob li jibdew jinżammu Minuti bħalma kienu jinżammu qabel? Ħassejt il-bżonn li tistaqsi?

IS-SUR LESLIE VELLA: M’għandix risposta.

ONOR. CHRIS SAID: Jiġifieri għalik huwa aċċettabbli li fl-2018 jiġi xi ħadd... Fil-lista hemm item 36 – mingħajr data – fejn il-klijent li applika lanqas biss jissemma; hemm biss “Lionel met client”. Lanqas nafu min applika għall-flus! Imbagħad wara hemm oħra fejn hemm imniżżel “Lionel met client”.  U taf kemm kienet it-talba? €800,000! Jiġifieri għalik huwa aċċettabbli li lanqas nafu min applika għax xi ħadd żammu sigriet!? Fid-dokumenti li ppreżentajtulna qegħdin dawn.

ONOR. GLENN BEDINGFIELD: Qed tissaħħan iż-żejjed, Onor. Said!
 
ONOR. CHRIS SAID: Għadhom qatt ma rawni l-qorti dawn! Qegħdin jippruvaw jaljenaw ftit biex ineħħu mill-importanza tad-domanda.

ONOR. GLENN BEDINGFIELD: Le, m’aħna naljenaw xejn! 

IĊ-CHAIRPERSON: Sur Vella, fl-ewwel kolonna suppost ikun hemm min għamel it-talba, imbagħad fil-kolonna ta’ wara l-event. Qed nirriferi għall-event tal-World Snooker. Jiġifieri għalik huwa aċċettabbli li fil-Minuti lanqas biss hemm min applika għall-isponsorship? Lionel min hu? 

IS-SUR LESLIE VELLA: Nassumi li huwa Lionel Gerada, Director of Events.

ONOR. CHRIS SAID: Imma m’applikax hu personali.  Hux hekk?

ONOR. GLENN BEDINGFIELD: Il-World Snooker ikunu applikaw. Għandek miktub hawnhekk!

ONOR. CHRIS SAID: Le, m’hemmx min applika, hemm l-event x’inhi.  Naf x’qed ngħid.

ONOR. GLENN BEDINGFIELD: Mela x’inhuma dawn?

ONOR. CHRIS SAID: M’hemmx min applika! Qabel hemm “Bettina Sticher, Book Author” u qabel hemm “Dr Joseph M Buttigieg”, mentri f’dan il-każ hemm “Lionel met client” u l-client ma nafux min hu.

ONOR. GLENN BEDINGFIELD: Il-World Snooker.

ONOR. CHRIS SAID: Il-World Snooker min huma?

ONOR. GLENN BEDINGFIELD: L-organisor tal-World Snooker. Imbagħad għandek taħtha wkoll Malta International Food Festival, li wkoll huwa l-organiser.

ONOR. CHRIS SAID: Qed jerġa’ jaqbeż l-Onor. Bedingfield. Induna kemm hija gravi din il-mistoqsija!
 
ONOR. GLENN BEDINGFIELD: Le, mhijiex gravi! Toqgħodx tissaħħan, ikkalma!

ONOR. CHRIS SAID: Għidilna jekk għalik huwiex aċċettabbli li l-kumitat lanqas kien jaf min huwa l-applikant.

IS-SUR LESLIE VELLA: Irrid nidħol fil-każ, għax ma nafx hemmx l-isem. (Interruzzjonijiet) Kien hemm nies iktar direttament responsabbli li forsi jistgħu jirrispondu aħjar.

ONOR. GLENN BEDINGFIELD: Mr Chairman, tlabtu għal-lista ġdida u qegħdin inkomplu nistaqsu fuq dawn  l-affarijiet!

ONOR. CHRIS SAID: X’għandu x’jaqsam!? Dawn huma dokumenti li ppreżentaw huma u x-xhud kien preżenti għal dawn il-laqgħat. Sur Vella, dawn it-€800,000 li ntalbu għall-World Snooker ġew approvati?

IS-SUR LESLIE VELLA: M’għandix idea. L-aħjar li jiġu mistoqsija n-nies li kienu iktar direttament involuti.

ONOR. CHRIS SAID: Imma int kont fil-kumitat.

IS-SUR LESLIE VELLA: Iva, imma la ddeċidejt jien, u jekk kien hemm diskussjonijiet...

ONOR. CHRIS SAID: Imma hemm ismek fuq l-approvazzjoni.

IS-SUR LESLIE VELLA: Jien kont fil-kumitat biex nagħti l-opinjoni tiegħi, meta mitlub nagħmel dan, fuq materji mil-lat ta’ kif l-avveniment jimxi mal-politika tat-turiżmu, u biex ikun hemm mistoqsijiet partikolari fuq konnettività, u ta’ jekk huwiex żmien li għandna nġibu iktar turisti fih minħabba l-istaġjonalità, eċċ. There are people who were there for their expertise fil-Kumitat li konvint li kapaċi jirrispondu aħjar minni.
IĊ-CHAIRPERSON: Sur Vella, fil-fehema tiegħek min hija l-persuna idonea biex tkun tista’ titkellem fuq numru ta’ items fil-lista li kellna?

IS-SUR LESLIE VELLA: Ovvjament min kien qed jippresjedi l-laqgħa huwa l-persuna li eventwalment jiġu t-totalità tal-applikazzjonijiet għandu, u jagħmel il-follow ups fuqhom. Iċ-Chairman tal-kumitat huwa bniedem rilevanti ħafna biex iwieġeb.

IĊ-CHAIRPERSON: U min kien iċ-Chairman fl-2018?

IS-SUR LESLIE VELLA: Sa Marzu 2018 kien Paul Bugeja. Warajh kien iċ-Chairman Eżekuttiv.

IĊ-CHAIRPERSON: U minn Marzu ‘l quddiem min kien?

IS-SUR LESLIE VELLA: Iċ-Chairman Eżekuttiv kien Dr Gavin Gulia.

IĊ-CHAIRPERSON: Jiġifieri int qed tgħidilna li jekk hawn xi ħadd li kapaċi jagħtina risposti fuq dettalji iktar milli qed tagħtina inti, fuq events li seħħew fl-2018, għandu jkun jew is-Sur Bugeja jew sussegwentement Dr. Gulia.

IS-SUR LESLIE VELLA: Jew inkella d-Direttur Events.

IĊ-CHAIRPERSON: Jiġifieri sa Marzu 2018 iwieġeb is-Sur Bugeja, u minn Marzu kważi kważi sal-lum iwieġeb għalih Dr Gavin Gulia.

ONOR. CHRIS SAID: F’ċerti kolonni jissemma wkoll Alex Cutajar; hemm imniżżel “to be handled by Alex Cutajar”. Min kien Alex Cutajar?

IS-SUR LESLIE VELLA: Alex Cutajar kien il-persuna fil-Ministeru għat-Turiżmu responsabbli għall-marketing u l-kommunikazzjoni u kien jattendi l-laqgħat tal-kumitat. 

ONOR. CHRIS SAID: Jiġifieri kien parti mis-segretarjat tal-Ministeru għat-Turiżmu?

IS-SUR LESLIE VELLA: Iva.

ONOR. CHRIS SAID: X’kien il-grad tiegħu fis-segretarjat tal-Ministeru għat-Turiżmu?

IS-SUR LESLIE VELLA: Safejn naf jien kien fil-qasam ta’ kommunikazzjonijiet, marketing u public relations, però l-grad ma nafux.

ONOR. CHRIS SAID: U kien ukoll membru tal-kumitat?

IS-SUR LESLIE VELLA: Iva, kien membru tal-kumitat u kien jattendi għal-laqgħat ukoll.

ONOR. CHRIS SAID: Imbagħad fil-lista hawn “new request brought to meeting by committee members”. Jiġifieri ħadd ma mela formola imma ġie membru tal-kumitat u qal li jrid iressaq talba. Hemm ukoll “Moto GP, request brought by Lionel”. Xi tfisser din? Ġie Lionel u qalilkom...

IS-SUR LESLIE VELLA: Ġeneralment –  mhux fuq dan il-każ partikolari għax kif għedtlek il-każijiet m’iniex kapaċi nitkellem fuqhom wieħed wieħed – dak li kien ikun ifisser huwa li qed niġu alerted li ltaqa’ mat-“tali”, jew kellu telefonata mingħand it-“tali”, jew kellu kommunikazzjoni mit-“tali” – f’dan il-każ kien Moto GP – dwar avveniment partikolari, però biex imbagħad titla’ kumitat ovvjament tkun trid tipprogressa għal applikazzjoni formali.

IĊ-CHAIRPERSON: Qed nifhem sewwa li kien hemm żewġ binarji kif tieħu sponsor għal event? Kien hemm il-binarju uffiċjali, li tapplika, tagħmel is-sottomissjoni skont il-proċedura, imbagħad kien hemm qisu binarju ieħor li tkellem lil Lionel u Lionel iġibha quddiem il-kumitat, qisha l-fast track?

IS-SUR LESLIE VELLA: Min ikun kellem lil xi ħadd, u dak ix-xi ħadd javża minn qabel lill-kumitat, xorta sussegwentament jkun irid jgħaddi mill-proċess ta’ applikazzjoni normali.

IĊ-CHAIRPERSON: Però ma taħsibx li f’termini ta’ governanza tajba kellu jkun hemm il-prassi li ma tmurx direttament għand id-Director of Events, is-Sur Lionel Gerada, iżda tgħaddi miċ-channels normali, li tapplika u wara jsir il-proċess normali li qed issemmi? Għax milli qed nifhem jien kien hemm qisu żewġ binarji; l-application process normali, jew directed or referred by Lionel. Qed nifhem li kien hemm din li qisha sistema parallela.

IS-SUR LESLIE VELLA: Però xorta mill-istess proċess jgħaddu. (Interruzzjonijiet) Jiġifieri dak li jkun xorta jrid jippreżenta applikazzjoni.

IĊ-CHAIRPERSON:  Però ma taħsibx li bħala good practice, id-Director of Events ma kienx xogħlu to bypass dawn il-proċeduri? Qed ngħid hekk biex forsi wara llum indaħħlu sistemi ta’ good practice. Fil-fehma tiegħek hija good practice li toħloq sistema fejn ikollok proċedura li l-ewwel tmur għand is-segretarja, tiġbor formola u tagħmel applikazzjoni, u in parallel ma’ dik ikollok saħansittra dokumentat, “spoke to Lionel”, “directed by Lionel”, “referred to us by Lionel”? Fil-fehma tiegħi din mhijiex prattika tajba. X’inhu l-kumment tiegħek, jekk jogħġbok?

IS-SUR LESLIE VELLA: Kif ikkummentajt earlier on, il-proċess dejjem jiġi mtejjeb. Jien qatt m’għedt li l-proċess huwa perfett.

IĊ-CHAIRPERSON: Naturalment!

IS-SUR LESLIE VELLA: Fil-fehma personali tiegħi, iktar ma l-proċess ikun formali, ifformalizzat u ssodat b’regoli u policies, dejjem ikun aħjar.

IĊ-CHAIRPERSON: Minn dak li qed naraw naqblu li mhux dejjem kien kollox kif inhu fformalizzat?  Naqblu almenu, li d-dokumenti li esebixxejtu intom stess, juru li fil-fatt ma kienx jiġri hekk, imma kien hemm sistema parallela ta’ kif jingħataw il-fondi?

IS-SUR LESLIE VELLA: Però nerġa’ niċċara, bir-rispett kollu...

IĊ-CHAIRPERSON: Kienet titla’ dejjem kumitat. (Interruzzjonijiet) 

IS-SUR LESLIE VELLA: Hemmhekk inti għandek li l-kumitat ġie alerted, però s-sottomissjoni xorta riedet issir. Jiġifieri ma kienx ikun hemm każ fejn jekk fl-aħħar tal-aġenda tal-kumitat ikun hemm “other matters” inqum jien u ngħid li ltqajt ma’ xi ħadd u talabni “X” u ngħadduhielu.

IĊ-CHAIRPERSON: Minn dawn id-dokumenti li ġew ippreżentati jidher, u għalhekk qed nitolbu spjega, li filwaqt li hemm kolonna fejn fiha hemm l-isem ta’ min applika, hemm numru ta’ events fejn l-applikant wara l-event ma jidhirx, però imbagħad hemm “referred to by Lionel”.

ONOR. GLENN BEDINGFIELD: Imma l-fatt li qiegħda mniżżla jfisser li ma saret minn wara dahar ħadd!

IĊ-CHAIRPERSON: Jien m’iniex qed ngħid li saret minn wara dahar xi ħadd, imma qed ngħid li saret b’sistema parallela. Dan qisu paralliżmu jinkonverġi. 

IS-SUR LESLIE VELLA: Mill-memorja tiegħi dak li deher quddiem il-kumitat dejjem kien wara sottomissjoni ta’ applikazzjoni.

ONOR. CHRIS SAID: Imma mhux hekk qed jirriżulta mid-dokumenti li hawn. Hawnhekk hawn dokumenti fejn min għamel it-talba ma jidhirx. U mhux f’każ wieħed, u lanqas fuq ammonti żgħar. Dawn mhumiex każijiet fejn xi ħadd qed jitlob €500 sponsorship, imma €800,000. 

IS-SUR LESLIE VELLA: Dak forsi hemm min huwa kapaċi jirrispondi għaliha aħjar minni.

ONOR. CHRIS SAID: Int qed tgħidilna li hemm prattika u dejjem tipprova ttejjeb fuqha. Hemmhekk naqblu, imma jien urejtek li fl-2016 almenu darba, f’laqgħa waħda, inżammu Minuti kif suppost, xorta mingħajr ħafna dettalji, imma Minuti li tista’ tara b’mod ċar min kien preżenti, x’kienu t-talbiet, u x’ġie deċiż. Meta inti rajt li l-baġit tal-events u tal-isponsorships qed jikber b’mod drastiku... Naqblu li l-baġit sploda fl-aħħar snin?

IS-SUR LESLIE VELLA: Iva, kien hemm żieda li tidher fl-accounts li ġew ippubblikati.

ONOR. GLENN BEDINGFIELD: Imma sploda wkoll in-numru ta’ turisti.

ONOR. CHRIS SAID: Meta l-baġit fejn jidħlu events and sponsorships sar kważi erba’ darbiet iżjed, minn inqas minn €2 miljuni tela’ kważi għal €8 miljun, inti, bħala Deputy CEO tal-Awtorità u bniedem li ilek fl-Awtorità –  naħseb li l-iktar persuna li ilek mill-management kollu – ma ħassejtx li kellek tiġbed l-attenzjoni biex l-affarijiet isiru b’iktar serjetà? Qatt ġbidt l-attenzjoni tal-bord, jew taċ-Chairman, jew tas-CEO biex l-affarijiet isiru aħjar?

IS-SUR LESLIE VELLA: L-iskop tiegħi fil-kumitat kien li nikkontribwixxi fid-diskussjoni fuq dak li hemm quddiem il-kumitat. Il-budgets ma kenux direttament taħt ir-responsabilità tiegħi u allura ma dħaltx fihom.  Jien dejjem assumejt li dak li kien qed jiġi diskuss hemm il-fondi għalih. Li kien ċar għalina bħala kumitat kien li kien hemm bidla fil-politika tal-Gvern vis-à-vis l-importanza ta’ iktar events marbutin mal-ispread tal-istaġjonalità u marbutin max-xewqa li nibdew nattiraw age groups iżgħar ta’ turisti lejn pajjiżna. Bearing those concepts in mind, u dejjem bl-assumption – la ma jkunux taħt ir-responsabilità diretta tiegħi – li l-fondi qegħdin hemmhekk u d-diskussjonijiet tekniċi biex jevalwaw jekk avveniment huwiex tajjeb jew le qed isiru before it is presented to the committee... Jien dak kien l-iskop tal-parteċipazzjoni tiegħi.

ONOR. CHRIS SAID: Inti għedtilna li kien hemm direzzjoni mill-Gvern biex ikun hemm iktar events, speċjalment fix-shoulder months, jew fix-xhur tax-xitwa. Hux hekk?

IS-SUR LESLIE VELLA: Iva.

ONOR. CHRIS SAID: Allura kif tispjega li fl-2018 iktar minn 25% tal-baġit intnefaq fuq attività waħda, li saret fil-15 t’Awwissu. Naqblu li l-15 t’Awwissu huwa l-peak tat-turiżmu. Korrett?

IS-SUR LESLIE VELLA: Iva.

ONOR. CHRIS SAID: Allura din id-deċiżjoni kif tikkonverġi mal-fatt li mis-€6 miljun li fl-2018 ntnefqu fuq events, €1.2 miljun intnefqu fuq event waħda li proprju saret fil-peak tat-turiżmu, il-15 t’Awwissu?

IS-SUR LESLIE VELLA: Kif diġà għedt, ir-risposta għandha tintalab minn min kien iktar involut direttament, għax jien m’iniex kapaċi nispjega fuq avveniment partikolari. L-iskop tal-avvenimenti, kif spjegajt, kien b’mod ewlieni l-firxa tal-istaġjonalità, però imbagħad, b’mod iktar ġeneriku għal matul is-sena kollha, kien hemm l-aspett li rridu nbaxxu l-average age tat-turist li jiġi Malta. Nerġa’ ngħid li m’iniex qed nirrispondi għal dan l-avveniment għax, kif għedt, la hija kompetenza jew responsabilità tiegħi u lanqas qatt ma dħalt f’dawn id-diskussjonjiet.

ONOR. CHRIS SAID: Iva imma tinsiex li għandek il-kariga ta’ Deputy CEO.  Hux hekk?

IS-SUR LESLIE VELLA: Iva, imma kif spjegajt fil-bidu, bir-rispett kollu, l-Awtorità hija maqsuma f’numru ta’ areas; hemm l-area li jien responsabbli għaliha jien, li hija s-supply side, il-product development, human resource development, licencing, strategy, airline relations u riċerka, imbagħad hemm l-areas tal-marketing u tal-amministrazzjoni. Il-fatt li tkun Deputy CEO ma jfissirx li għandek vista jew responsabilità fuq l-aspett kollu tal-Awtorità. Il-focus tiegħi huwa prinċipalment fuq l-areas tiegħi.

ONOR. CHRIS SAID: Imma jekk tara xi ħaġa li mhijiex qed issir kif suppost, jew tista’ ssir aħjar, ma tiġbidtx l-attenzjoni, minkejja li ma tkunx taqa’ direttament taħtek?

IS-SUR LESLIE VELLA: Diskussjonijiet biex mill-esperjenza nsibu modi kif dejjem intejbu l-metodoliġiji, intejbu l-proċeduri li jintużaw fi kwalunkwe diskussjoni, hija ovvjament dejjem ongoing u wieħed dejjem jagħti l-input tiegħu.

ONOR. CHRIS SAID: Però f’dan il-każ ma ħassejtx li għandhom jinżammu Minuti kif suppost fuq l-isponsors.

IS-SUR LESLIE VELLA: Il-Minuti mhux jien kont responsabbli li nżommhom.

ONOR. CHRIS SAID: Imma ġbidt l-attenzjoni ta’ xi ħadd xi darba fuq il-Minuti?

IS-SUR LESLIE VELLA: M’għandix memorja, le. 

IĊ-CHAIRPERSON: Sur Vella, jien qed nifhem li s-Sur Lionel Gerada kien ikun preżenti għal dawn il-laqgħat. Hux hekk?

IS-SUR LESLIE VELLA: Iva, minn wara li beda jaħdem fl-MTA kien ikun preżenti.

IĊ-CHAIRPERSON:  Meta daħal fix-xena magħkom fl-MTA?

IS-SUR LESLIE VELLA:  Għandi memorja li xi żmien in the second half of 2017.

IĊ-CHAIRPERSON: Fil-kariga tiegħek bħala Deputy CEO inti b’xi mod involut fir-recruitment process jew fl-appointment process ġewwa l-MTA?

IS-SUR LESLIE VELLA: Iva, ġieli nkun mistieden biex inkun membru ta’ bordijiet tal-għażla. 

IĊ-CHAIRPERSON: Bħala regoli ġenerali xi jkunu l-basic criteria biex inti tokkupa kariga ġewwa l-MTA? Isir xi forma ta’ vetting tal-persuna li se tiġi appuntata? U x’inhuma n-no nos?

IS-SUR LESLIE VELLA: Ovvjament meta jien niġi mitlub biex inkun membru ta’ bord tal-għażla x-xogħol kollu jkun diġà sar mid-Direttortat tar-Riżorsi Umani. Jiġifieri s-sejħiet għal applikazzjonijiet, l-ipproċessar tal-applikazzjonijiet, the setting of the interviews eċċ., ikun diġà sar, imbagħad jien, minħabba l-kariga tiegħi, niġi mitlub biex inkun membru fuq bordijiet tal-għażla, jew għal pożizzjonijiet li jaqgħu direttament taħti, li jistgħu jkunu ta’ senior executives, jew għal pożizzjonijiet ta’ karigi għolja, bħal diretturi u senior managers, elsewhere in the Authority. Ovvjament kull membru fuq il-bord tal-għażla jingħata an evaluation sheet li timtela on the basis of what comes out during the interview.

IĊ-CHAIRPERSON: Allura fil-każ ta’ director of events, b’liema proċess jintagħżel? Il-ħatra ta’ Lionel Gerada kif saret?

IS-SUR LESLIE VELLA: Safejn naf jien kien hemm sejħa pubblika esterna. Hu kien diġà jopera fl-Awtorità bħala person of trust mill-2017, però some time in 2018 or 2019, m’iniex ċar fil-memorja tiegħi, kienet ħarġet sejħa pubblika. Niftakar dan id-dettall għax sussegwentament intlabt inkun fil-bord tal-għażla. Safejn naf jien hu kien l-uniku applikant għax kien l-uniku wieħed li tressaq quddiemna għall-interview. Però qed nitkellem mill-memorja.

IĊ-CHAIRPERSON: Tkun tista’ tgħidilna d-dettalji ta’ x’kienu l-applicant requirements?

IS-SUR LESLIE VELLA: Ma nkunx naf jien għax dik hija xi ħaġa amministrata mir-riżorsi umani, li jirrispondu lill-uffiċċju tas-CEO jew tal-executive chairman.

IĊ-CHAIRPERSON: Allura fuq xiex ikun l-interview?

IS-SUR LESLIE VELLA: Meta persuna titressaq għall-intervista jkun sar il-filtering li r-rekwiżiti li kien hemm fis-sejħa ġew... Ħalli nagħti eżempju ġeneriku.  Inti tgħid li qed tfittex persuna biex jaħdem fil-Finance Division, u l-executive li jaħdem fil-Finance Division għandu bżonn degree level in accountancy. Mela hemmhekk isir il-filtering u jekk napplika jien, li m’għandix degree fl-accountancy, naqa’. Jiġifieri dak il-filtering ikun sar qabel, u meta imbagħad jitressqu l-kandidati quddiem il-bord tal-għażla, jiġu evalwati abbażi tal-formula ta’ evalwazzjoni li tiġi pprovduta, on the basis of what comes out during the interview. 

IĊ-CHAIRPERSON: U inti kont għamilt din l-intervista. Din hija pożizzjoni li ġġorr magħha responsabilità ta’ miljuni ta’ ewro. Għalik kien ikun rilevanti jekk il-persuna li tapplika għal din il-pożizzjoni jkollha, pereżempju, kondotta nadifa, jew ma jkollhiex ħtija ta’ frodi fil-qrati, jew ta’ misapproprjazzjoni?

IS-SUR LESLIE VELLA: Dak huwa vetting li f’kull intervista li nkun fiha jien dejjem nassumi li  jkun sar. 

IĊ-CHAIRPERSON: Jiġifieri huwa ovvju għalik li persuna li tkun qed tapplika għal din il-kariga suppost ikun sar il-vetting dwarha għall-kondotta. U inti qed tassumi li f’dan il-każ saret. 

IS-SUR LESLIE VELLA: Nimmaġina.

IĊ-CHAIRPERSON: U kieku kien jirriżultalek li l-persuna li ntagħżlet instabet ħatja ta’ diversi reati, naħseb li ma kenitx tgħaddi minn dan l-eżami. Hux hekk?

IS-SUR LESLIE VELLA: Dik trid tiġi mistoqsija lill-HR. 

IĊ-CHAIRPERSON: Imma f’ċirkostanzi normali, jekk ma taqbiżx din il-hurdle, din il-persuna ma kenitx tasal għandek. Mhux hekk?

ONOR. GLENN BEDINGFIELD: X’tifhem biha “f’ċirkostanzi normali”?

IS-SUR LESLIE VELLA: L-HR għandhom il-metodoloġiji tagħhom, u minħabba li ma jirrappurtawx lili, ma nafx...

IĊ-CHAIRPERSON: Imma fil-kwalità tiegħek ta’ Deputy CEO naħseb li at the back of your mind għandek suppost is-serħan tal-moħħ li kull min qed jiġi riferit għandek biex jagħmel l-interview ikun għadda minn dan l-iskrutinju li semmejt int, fosthom record kriminali. Hekk jew mhux hekk?

IS-SUR LESLIE VELLA: Kif għedtlek, jien nassumi li l-background checks ikunu saru kollha...

IĊ-CHAIRPERSON: Taf jekk sarx dan il-background check f’dan il-każ?

IS-SUR LESLIE VELLA: M’iniex kapaċi nirrispondi fuq dan il-każ partikolari, għax kif għedtlek, they don’t report to me. 

ONOR. CHRIS SAID: Jekk persuna titla’ quddiemek b’rapport mill-HR li kellu sentenzi ta’ dan it-tip fil-konfront tiegħu, int x’tagħmel? Tapprovah?

IS-SUR LESLIE VELLA: Kif għedtlek jien inkun wieħed minn numru fil-bord tal-għażla u nassumi li kieku jittellgħu dawn il-kriterji jkollhom impatt negattiv ħafna.

ONOR. GLENN BEDINGFIELD: Imma l-għażla tan-nies x’rilevanza għandha mal-kontijiet li qegħdin niddiskutu?

ONOR. CHRIS SAID: Dawn il-persuni qegħdin jitħallsu minn dawn il-kontijiet taħt l-item “wages and salaries”. Il-paga tiegħu minn hemm toħroġ. 

IĊ-CHAIRPERSON: Kieku kellek applikant li jkun weħel sena priġunerija u japplika biex jimmaniġġja fond ta’ €6 miljun fl-MTA, inti kien ikollok il-konfort u s-serħan tal-moħħ li għaddiet mid-due diligence tas-soltu, jew le?

IS-SUR LESLIE VELLA: Kif għedtlek, jien nassumi li l-HR jagħmlu d-due diligence tagħhom.  Meta l-persuni jitressqu quddiemi u quddiem membri oħra tal-bord tal-għażla għall-intervista, my assumption always is li hemm clearance.

ONOR. CHRIS SAID: Min imexxi l-HR?

IS-SUR LESLIE VELLA: Id-Direttur hija s-Sinj. Marika Borg.

ONOR. CHRIS SAID: Kemm ilha hemm?

IS-SUR LESLIE VELLA: Nimmaġina li mill-2015 jew mill-2016.

ONOR. CHRIS SAID: Mr Chairman, nista’ ngħaddi fuq suġġett ieħor?

ONOR. GLENN BEDINGFIELD: Bħalissa saru l-3:50 p.m. u rridu mmorru għas-seduta.

IĊ-CHAIRPERSON: Mela naħseb li nieqfu hawnhekk u naqbdu suġġett ieħor darb’oħra.

Sur Vella, għal-lum se tieqaf tixhed f’dan l-istadju. Jekk dan il-Kumitat ikollu bżonn li tkompli tixhed, terġa’ tiġi avvżat. Sadanittant qed ninkarigaw lis-segretarja ta’ dan il-Kumitat biex tikkomunikalek it-talbiet bil-miktub li tkellimna fuqhom waqt din il-laqgħa. Nirringrazzjawk.

Rigward il-korrispondenza li semmejt fil-bidu tal-laqgħa qed nifhem li bħalma dejjem jiġri, l-informazzjoni kollha tista’ titla’ fuq il-website kif dejjem jiġri.

ONOR. GLENN BEDINGFIELD: Mr Chairman, f’dan l-istadju ma naħsibx li dawn id-dokumenti għandhom jitilgħu.

IĊ-CHAIRPERSON:  Mela l-korrispondenza li rċevejna by hand mingħand l-MTA m’għandhiex titla’ fuq il-website.

Il-Kumitat f’dan l-istadju qiegħed jaġġorna għal ġurnata u l-ħin li jiġu komunikati iktar ‘il quddiem lill-Membri ta’ dan il-Kumitat.

Fl-3:50 p.m. il-Kumitat aġġorna.
